
11. aggustip 2025           UKA 2025/32 

 

 

Meeqqat pisinnaatitaaffii pillugit isumaqatigiissummut Kalaallit Nunaata nammineq 

qinikkaminik isumaqatigiissutip tapiliussaanut 19. december 2011-mi peqataalernissaanut 

Inatsisartut aalajangiussassaattut siunnersuut. (Meeqqanut, Inuusuttunut Ilaqutariinnullu 

Naalakkersuisoq) 

 

Saqqummiussissut 

(Meeqqanut, Inuusuttunut Ilaqutariinnullu Naalakkersuisoq) 

Siullermeerneqarnera 

 

Meeqqat pisinnaatitaaffii pillugit Naalagaaffiit Peqatigiit isumaqatigiissutaat Inatsisartut 11. maaji 

1993-imi peqataaffigilerpaat. Isumaqatigiissutip meeqqap inuttut, tarnikkut ileqqorissaarnikkullu 

pissusilersuutaanik, timikkut tarnikkullu peqqissusaannik siuarsaanissatsinnik pisussaaffilerpaatigut.  

 

Meeqqat pillugit Naalagaaffiit Peqatigiit isumaqatigiissutaata atuutilersinneqarnera 

malunnaatilimmik suliaqarfinnut tulliuttunut sunniuteqarpoq. 

 

Meeqqat pillugit isumaqatigiissut meeqqat tunngaviusumik pisinnaatitaafiinut arlalinnut 

aalajangersaavoq, matumani nerisassanik pissarsisinnaanermut, ineqarsinnaanermut 

peqqisuusinnaanermullu pisinnaatitaafiit ilanngullugit. Isumaqatigiissutip meeqqap 

pisinnaatitaaffiinik inerisaanerit periarfissittarpai, soorlu atuarneq, pinnguarneq, sunngiffeqarneq 

aamma paasissutissanik pissarsisinnaanneq. Sorsunnermut, persuttartinnermut, aanngaajaarniutinut 

aamma kinguaassiutitigut atornerlunneqannginnissamut illersorneqarsinnaatitaanerit. 

Aalajangeeqataasinnaanerit makkunani: kiffaanngissuseqarluni oqaaseqarsinnaaneq, sunniuteqarneq, 

aalajangeeqataaneq aamma nammineq aalajangiisinnaaneq. 

 

Isumaqatigiissutip atuutilersinneqarnerani meeqqat inuunerminni atugarisaanik pitsanngorsaanernik 

kinguneqarput, soorlu peqqinnissaqarfimmi sullinneqarnissamut, ilinniarnissamut aamma inuttut 

sullinneqarnissamut pitsaarnerusunik periarfissinneqarnerit. Taakkua meeqqat toqusartut 

ikilinerannut tapertaapput aamma meeqqat sutigut tamatigut inuunnerissaarnerunerannut 

pitsanngorsaaqataallutik. Meeqqat namminerminnut tunngasuni aalajangiisoqassatillugu 

peqataatinneqarnerisa pingaaruteqassusaat isumaqatigiissutip erseqqissarpaa. Meeqqat suiaassutitik, 

ammip qalipaatitik, upperisatik imaluunniit innarluuteqarnertik tunngavigalugit 

immikkoortinneqannginnissaannut isumaqatigiissut aamma iluaqutaasimavoq. Taakkua 

malitsigisaannik inuiaqatigiit peqataatitsinerulernerannik kinguneqarput.  

 

Naalagaaffiit Peqatigiit isumaqatigiissummut nammineq qinikkamik tapiliussaq akueraa, taanna 

Naalagaaffinni Peqatigiinni nunat ilaasortaasut atuuttunngortissanerlugu akuerisussaavaat. 

Tapiliussaq inunnut ataasiakkaanut imaluunniit inuit eqimattanngorlutik Meeqqap pisinnaatitaaffii 

pillugit Naalagaaffiit Peqatigiit Ataatsimiitsitaliaannut isumaqatigiissummik 

kannguttaatsuliorfigineqarneranik nammagittaalliorsinnaalersitsilissaaq aamma Meeqqat 

Pisinnaatitaaffii pillugit Naalagaaffiit Peqatigiit Ataatsimiitsitaliaat nammineq sakkortuumik 

imaluunniit aaqqissuussaasumik isumaqatigiissummik kannguttaatsuliorfiginneratarsinnaanernik 

misissuisinnaaneranik periarfissiissaaq. Meeqqat Pisinnaatitaaffii pillugit Naalagaaffiit Peqatigiit 

Ataatsimiitsitaliaata nunat ilaasortat isumaqatigiissut qanoq atuutilersittarneraat nakkutigisarpai 

pitsanngorsaatissanillu innersuussuteqartarluni. Meeqqat pisinnaatitaaffiisa nunani tamalaani 

inissisimaffiinik tamanna pilersitsisarpoq aamma nunat pisissaaffimminnut 

akisussaaffeqarnissaannik iluaqusertarlugit. 

 

Nunatsinni meeqqat pisinnaatitaaffiisa pitsanngorsaaffigineqarniassammata aalajangiiffigisassatut 

siunnersuut una Naalakkersuisut saqqummiuppaat. Isumaqatigiissummi pisinnaatitaaffiit ilaasut 

tamarmik naammagittaalliorsinnaanermut ilaapput. Ataatsimiititaliap piviusorsiorluni 

naammagittaalliuummik suliaqarnissaanut naammagittaalliornermi arlalinnik piumasaqaatinik 

naammassisassanik peqarpoq, matumani naammagittaalliuut ersittumik 

tunngavissaqanngitsooqqusaanngilaq imaluunniit naammaginanngitsumik 

paasissutissartaqassanngilaq aamma nunami eqqartuussivitsigut atugassarititaasut tamarmik 

aqqusaarneqareersimassapput.  

 

Naammagittaalliuut ataatsimiititaliamit piviusorsiortumik suliarineqarsinnaasutut isigineqassappat, 

naammagittaalliuut ataatsimiititaliamit inaarutaasumik oqaaseqarnermik naggaserneqassaaq. 

Ataatsimiititaliap oqaaseqaatai inatsisitigut pituttuisuunngillat. Taamaattumik Naalakkersuisut 

suliamiit suliamut ataatsimiititaliap aqqutissiuussisutut oqaaseqaataasa malinneqarnissaat 

isummerfigisarumaarpaat.  

 

Naalakkersuisut taamatut oqaaseqarlutik immikkoortoq Inatsisartuni 

oqaluuserisassanngortippaat. 


